
1. Beinvegni  

Nies president Adrian Cathomas arva la radunonza e fa in cordial beinvegni a tut 
ils commembers e tut las commembras. El muossa grond plascher che tontas 
persunas fan part dil Di da romontsch e fa surasenn ch’il diember da persunas 
presentas seigi aschi aults sco aunc mai. In special beinvegni fa el a nos hosps 
Linard Martinelli (LR), Conradin Klaiss (FRR), Urs Urech (SET), Andrin Büchler 
(SAP), Martijn van Kleef (LEGR), Alexi Nay e Vigeli Jacomet (inspectorat da scola).  
En in proxim pass beneventa Felix Rösel, il menader general dalla scola da Laax-
Falera-Sagogn-Schluein, tut las commembras ed ils commembers al Di da 
romontsch. Suenter la cuorta presentaziun dil consorzi da scola, sutlingescha el 
il lungatg romontsch sco element central per l’instrucziun e l’impurtonza dalla 
promoziun dil lungatg. El exprima siu engraziament per la lavur ed engrazia per 
l’organisaziun dil Di da romontsch.  
Suenter haver engraziau a Felix Rösel pil sustegn, fa Adrian Cathomas in cordial 
beinvegni alla band “Tumasch è” che secumpona da Thomas Cathomen ed Ann 
Nielsen. La producziun cun muments serius e divertents vegn remunerada cun in 
grond applaus.  

   
2. Preschientscha 

Adrian Cathomas prelegia la gliesta dallas perstgisas che vegn projectada: 
Jon Domenic Parolini, schef dil Departament d’educaziun, cultura e protecziun 
digl ambient dil Grischun. Gion Lechmann, menader digl uffeci per media-
superiura. Chantal Marti, menadra digl uffeci dalla scola populara e sport. Nora 
Kaiser, presidenta dil LEGR. Tresa Deplazes, PIS. Uolf Candrian, Ligia 
Romontscha.  

Las gliestas da preschientscha circuleschan. 
 

3. Elecziun da dumbravuschs 
Sco dumbravuschs vegnan Sandro Tomaschett e Petra Pally elegi cun in applaus. 
 

4. Approbaziun dalla gliesta da tractandas  
Davart la gliesta da tractandas ch’ei vegnida publicada silla pagina d’internet dalla 
CGS sin www.furmaziun.ch, dat ei neginas remarcas. Las tractandas vegnan 
approbadas unanimamein. 

 
5. Presentaziun ed approbaziun dil protocol dalla radunonza generala 2023 

Il protocol screts dall’actuara Rica Arpagaus ei vegnius publicaus sin la pagina 
d’internet dalla CGS sin www.furmaziun.ch. Adrian Cathomas fa attents alla 
pagina d’internet e projectescha il code da QR per telecargar il protocol che vegn 
approbaus unanimamein. 
 

6. Rapport presidial 
Il president Adrian Cathomas presenta il rapport presidial ch’ei gia vegnius 
publicaus sin www.furmaziun.ch. Sutvart ein nudai il puncts centrals cun entgins  

puncts menziunai duront la presentaziun che cumpleteschan il rapport. Il 
rapport cumplet ei d’anflar sin la pagina web www.furmaziun.ch. 
 

 
a) Evaluaziun dil Di da romontsch 2024 

Il president Adrian Cathomas informescha ch’ei hagi igl onn vargau buc dau in 
questiunari d’evaluaziun denton hagi la suprastonza survegniu differents resuns 
directs ni resuns per e-mail dils commembers e dallas commembras. Il resuns 
davart il Di da romontsch 2024 a Mustér segien stai fetg positivs ed era il grond 
diember dallas persunas che han fatg part al di hagien fatg grond plascher.  
Informaziuns detagliadas davart ils puncts b) Collaboraziuns e c) Mieds d’in-
strucziun ein d’anflar en il rapport presidial. 

 
b) Collaboraziuns 

 
c) Mieds d‘instrucziun 

 
d) Preschientscha dalla CGS online e projects Furmaziun 

Adrian fa attents ils commembers e las commembras da s’annunziar tier la 
suprastonza en cass ch’enzatgi havess interess da cargar material didactic sin la 
plattafuorma www.instrucziun.ch/moodle. 

 
e) Fegl scolastic 

Era duront quei onn ha la CGS organisau dus artechel pil Fegl scolastic. In artechel 
pertuccont la tematica Robotica – Dalla scoletta entochen al scalem secundar I 
ha Adrian Cathomas scret ed in ulteriur artechel davart la tematica Pedagogia 
curativa ei screts da Myriam Pelican. El engrazia a Myriam Pelican per igl artechel 
publicau.  
Il president envida ils commembers e las commembras da s’annunziar tier la 
suprastonza en cass ch’enzatgi havess interess da scriver in artechel per il Fegl 
scolastic.  

 
Silsuenter presenta Adrian Cathomas ch’il DDR26 hagi liug la mesjamna, ils 4 da 
november 2026, a Trun. El engrazia als responsabels e las responsablas per 
quella pusseivladad e selegra sill’occurrenza. 

 
 

7. Rapport dalla cassiera e dallas revisuras ed approbaziun dil quen 
La cassiera Catarina Steger presenta il quen e la bilanza digl onn 2024/2025: 

Suenter la presentaziun dil rapport dallas revisuras Andrea Monn e Manuela 
Cadalbert, vegn quel approbaus unanimamein. Manuela Cadalbert ha stuiu 
seperstgisar per quell’occurrenza, aschia ch’il rapport ei quest onn vegnius 
presentaus dad Andrea Monn.  

 
 

8. Elecziuns 
Il president Adrian Cathomas informescha che la suprastonza seigi adina vid 
encurir novs consuprastonts e consuprastontas ed envida oravontut persunas  

d’instrucziun dalla 3. e 4. classa da s’engaschar en caussa, damai che quellas 
classas segien actualmein buca representadas en la suprastonza.  
Vinavon informescha el che la CGS seigi aunc adina sin la tscherca d’ina persuna 
che surprendi il presidi ni duas persunas che fuormien in co-presidi sigl onn 2026 
e supplichescha da s’annunziar sch’igl interess seigi avon maun. 
 

9. Preventiv 2025/2026 
Nossa cassiera Catarina Steger presenta il preventiv: 

 
Il preventiv 2025/2026 vegn approbaus unanimamein. 

 
 

10. Propostas iniziativas dils commembers e dallas commebras 
Ei vegn neginas propostas ord il ravugl dils participonts e las participontas. 

 
11. Fixaziun contribuziun annuala e fixaziun contribuziun al Di da Romontsch 

Adrian Cathomas communichescha che la suprastonza proponi da mantener la 
contribuziun annuala sco tochen dacheu. Quei munti frs. 30.- pil commembradi, 
frs. 40.- pil cuors dil Di da romontsch e frs. 30.- pil gentar.  
 
In commember tschenta ina damonda en connex culla aulta summa ch’ei 
actualmein en cassa e tgei che la suprastonza hagi planisau da far cun quella. Il 
president pren posiziun che la suprastonza vegni a discutar quei punct e manegia 
che propostas dallas commembras e dils commembers segien beinvegnidas.  

 
La fixaziun dalla contribuziun annuala vegn approbada unanimamein. 

 
12. Informaziuns 
 

Furmaziun 
Conradin Klaiss fa in avis sin ils Dis da sentupada, che han liug ils 6 - 8 da fevrer 
2026 ed ein denter auter ina purschida da perfecziunament da romontsch per 
scolasts e scolastas, che ha liug ils 7 da fevrer 2026. 
Vinavon presenta el las purschida dil Luvratori da translaziun cun Giuanna 
Caviezel, sco era dil luvratori da Soundolino.  

El dat ina cuorta investa dil tool Soundolino e siu diever. Actual eis ei gia pusseivel 
da telecargar taccaders auditivs en connex cun il mied d’instrucziun « Leger. E 
co ! ». Igl ei denton era pusseivel dad enleger material per romontsch, squitschar 
ils taccaders e parter in cun l’auter ils audios. El fa medemamein surasenn ch’ei 
savessi esser interessant per ils scalems pli aults da crear agen material.  
En in proxim pass presenta Conradin Klaiss il project Tunins dalla Fundaziun 
Retoromana. En la rama dil project vegn publicau sin la pagina www.tunins.ch 
historias per tedlar en tut ils idioms. Las historias d’affons san ins telecargar 
gratuitamein. 
El presenta il project Dicoado sco project collaborativ per scolasts e scolastas e 
scolars e scolaras. L’idea dil project ei da crear in dicziunari per adolescents, cun 
la finamira da definir plaids, luvrar cul lungatg ed aschia sebrattar in cun l’auter.  La 
finamira seigi buc il product mobein il process che stat davostier. 
 
 
Lia Rumantscha 
Linard Martinelli, il menader dalla furmaziun dalla Lia Rumantscha, fa in beinvegni 
ed informescha davart las purschidas actualas. Il Check-in Rumantsch sco 
purschida per las famiglias e persunas che han interess vid il lungatg romontsch 
ed era dad emprender quel.  
Vinavon presenta el la nova ediziun dil cudisch da maletgs Ina pintga miracla da 
Nadal. Sco davos punct menziuna el la concurrenza Il kenguru matematic, ch’ins 
sa prender part en tut ils idioms romontschs e che las cefras muossan che 25% 
dils 300 participonts e participontas ein da lungatg romontsch. La proxima 
occurrenza ha liug ils 29 da mars 2026.  
Sco finiziun menziuna Linard Martinelli ch’ei seigi in grond giavisch dad el ch’ins 
savessi era separticipar all’occurrenza dil Castur d’informatica (Informatik Biber) 
en lungatg romontsch. 
 
Scola auta de padagogia dal Grischun (SAPGR) 
Andrin Büchler dalla professura da romontsch e didactica romontscha 
sefatschenta cun fonetica e fonologia dil lungatg romontsch. Actualmein creescha 
el in Atlas dal Grischun rumantsch per far visibel la variaziun sociala e regiunala dil 
lungatg. En in secund pass lessi el intercurrir co ei vegni tractau la variaziun el 
lungatg el context da scola. Per quei motiv seigi el visaus sigl agid dils scolasts e 
dallas scolastas dalla Surselva che stessen a disposiziun per rispunder ad in 
questiunari. Plinavon duvrassi el era investa en cudischs da lavur (Mediomatix) dils 
scolars e dallas scolaras. Impurtont seigi ch’ei vegni buc ad esser ina valetaziun 
d’ina persuna. La descripziun dil lungatg stetti el center. 
  
Fundaziun SET 
Urs Urech presenta las purschidas dalla fundaziun SET che promovan mieds e 
material d’instrucziun ed informaziun che duein sustener la convivenza en nossa 
societad pluralistica. Quei era cun la finamira da sustener la toleranza enviers 
minoritads e cumbatter encunter il rassissem ed igl antisemitissem. La fundaziun 
porscha mieds e material per il ciclus 1, 2 e 3. Per il ciclus 1 en fuorma d’in ambient 
d’emprender davart la tematica diversitad e toleranza, per il ciclus 2 davart las  

minoritads dils Jenics, Sintis e Romas e per il ciclus 3 pertuccont la tematica dil 
Holocaust. Vinavon dat ei purschidas digitalas davart la tematica Hate Speech e 
rassissem ch’ils affons e las scolas san nezegiar gratuitamein. La T-Box per il ciclus 
1 stat a disposiziun en differents idioms romontschs.  
 

 
13. Fegl sgulont 

Adrian Cathomas informescha davart il fegl sgulont sin il qual ils commembers e 
las commebras anflan differents novums ella romontschia (Soundolino, T-Box, 
Grammalinga), sco era igl access per la plattafuorma 
www.instrucziun.ch/moodle, inclusiv il plaid-clav.  
 

 
14. Varia 

Las informaziuns davart il brat tematic ed ils luvratoris vegnan presentai. Ei vegn 
projectau las informaziuns davart il brat tematic ed ils luvratoris. En quei connex 
fa Adrian Cathomas attents ch’ils brats tematics seigien era cheu per survegnir 
novs impuls dils commembers e dallas commembras per novs luvratoris. El 
informescha ch’ei hagi dau in incap cun il formular d’annunzia ed engrazia en quei 
connex era als menaders e las menadras dil luvratoris per la promtadad dad 
augmentar il diember da participonts e participontas per lur purschidas.  

 
En in proxim pass engrazia el a tut ils commembers e commembras, allas 
persunas che meinan ils cuors, allas moderaturas ed als moderaturs dils brats 
tematics, a tut ils hosps, allas consuprastontas, alla band Thomas Cathomen ed 
Ann Nielsen per igl artg musical, alla vischnaunca da Laax, alla direcziun ed alla 
cumissiun da scola, al pedel Philipp Loher, a Stefanie Krehhan digl albiert ed a  
Samuel Casanova e Serafin Sgier per gidar cun il parcadi ed a tuts che han gidau 
da realisar il Di da romontsch 2025. 

 
Martjin van Kleef LEGR 
Martjin van Kleef pren in plaid el num dil LEGR ed engrazia a tut ils scolasts ed allas 
scolastas per lur lavur. Ins senti che la plurilinguitad vivi e sappi crescher e che 
quei seigi in grond meret da tut ils commembers e las commembras.  
En vesta dalla debatta actuala pertuccont igl emprem lungatg jester en scola, seigi 
ei impurtont ch’il Cantun risguardi e cumpegli nus scolasts e scolastas en las 
discussiuns, aschia che nus anflien communablamein ina sligiaziun.  
 
Il president engrazia era a Martjin van Kleef per ses plaids e siara la radunonza. 

 
 

 
L’actuara 
 
 
Rica Arpagaus 

http://www.instrucziun.ch/moodle

